
作者：陶淵明　晉

本作品收錄於《陶淵明集》

荷蓧丈人 長沮桀溺 於陵仲子 張長公 丙曼容

鄭次都 薛孟嘗 周陽珪

三五道邈，淳風日盡。九流參差，互相推隕。

形逐物遷，心無常準。是以達人，有時而隱。

四體不勤，五穀不分，超超丈人，日夕在耘。

遼遼沮溺，耦耕自欣，入鳥不駭，雜獸斯群。

至矣於陵，養氣浩然，蔑彼結駟，甘此灌園。

張生一仕，曾以事還，顧我不能，高謝人間。

岧岧丙公，望崖輒歸，匪驕匪吝，前路威夷。

鄭叟不合，垂釣川湄，交酌林下，清言究微。

孟嘗遊學，天網時疏，眷言哲友，振褐偕徂。

美哉周子，稱疾閑居，寄心清尚，悠然自娛。

翳翳衡門，洋洋泌流，曰琴曰書，顧盼有儔。

飲河既足，自外皆休。緬懷千載，托契孤遊。

此作品在全世界都属于公有领域，因为作者逝世已经超过100年，且作品于1931年1月1日

之前出版。

